
THE LEGAL AND PRACTICAL SIGNIFICANCE OF CLEARLY DEFINING 
JURISDICTION IN CRIMINAL CASES 

Alishayev Sobir Tursunboyevich, 
Lecturer of the Department of Criminal and Procedural Law 
of Tashkent State Law University, Tashkent,  
Republic of Uzbekistan 

Abstract. This article provides a comprehensive analysis of the concept of jurisdiction in criminal cases, its legal 
nature, and practical significance. The necessity of clearly defining jurisdiction based on the criteria of subject 
matter, territoriality, personal scope, alternativeness, and exclusivity is substantiated. A comparative analysis of 
the legal approaches of Germany, France, the United States, Russia, and Japan is also presented. The article 
proposes introducing a jurisdiction norm as an independent legal institution into the Criminal Procedure Code of 
the Republic of Uzbekistan. It is emphasized that such a norm would ensure the legality, validity, and fairness of 
judicial decisions, as well as strengthen the legal guarantees of citizens. 

Keywords: jurisdiction, criminal procedure law, first instance, judicial jurisdiction, subject matter, territoriality, 
alternativeness, exclusivity, criminal case, judicial reform, justice, presumption of innocence, international 
experience, criminal process, court decision. 

JINOYAT ISHLARI BOʻYICHA SUDLOVGA TEGISHLILIKNI ANIQ 
BELGILASHNING HUQUQIY VA AMALIY AHAMIYATI 

Alishayev Sobir Tursunboyevich, 
Toshkent davlat yuridik universiteti  
Jinoyat-huquqiy huquqi kafedrasi oʻqituvchisi  
e-mail: sobiralishaev25@gmail.com  

Annotatsiya. Ushbu maqolada jinoyat ishlari boʻyicha sudlovga tegishlilik tushunchasi, uning huquqiy mohiyati 
va amaliyotdagi ahamiyati atroflicha tahlil qilinadi. Sudlovga tegishlilikni predmetlilik, hududiylik, subyektga 
nisbatan, alternativlik va istisnolik asoslariga koʻra aniq belgilashning huquqiy zaruriyati asoslab berilgan. 
Shuningdek, Germaniya, Fransiya, AQSh, Rossiya va Yaponiya davlatlarining huquqiy tajribalari qiyosiy tahlil 
qilingan. Maqolada sudlovga tegishlilik normasini Oʻzbekiston Respublikasining Jinoyat-protsessual kodeksiga 
alohida huquqiy institut sifatida kiritish taklifi ilgari surilgan. Bu orqali sud qarorlarining qonuniyligi, asosliligi va 
adolatliligini taʼminlash, fuqarolarning huquqiy kafolatlarini mustahkamlash imkoni yaratilishi taʼkidlangan. 

Kalit soʻzlar: Sudlovga tegishlilik, jinoyat-protsessual huquq, birinchi instansiya, sud yurisdiksiyasi, predmetlilik, 
hududiylik, alternativlik, istisnolik, jinoyat ishi, sud islohoti, odil sudlov, aybsizlik prezumpsiyasi, xalqaro tajriba, 
jinoyat protsessi, sud qarori. 

DOI: https://doi.org/10.47390/SPR1342V5SI7Y2025N24  

Kirish. Soʻnggi yillarda Oʻzbekiston Respublikasida sud-huquq sohasini isloh qilish, sud 

mustaqilligini taʼminlash va fuqarolarning konstitutsiyaviy huquqlarini himoya qilish borasida 

keng qamrovli chora-tadbirlar amalga oshirildi. Ayniqsa, sud hujjatlarining qonuniy, asosli va 

adolatli boʻlishiga erishish, sudlov jarayonida shaffoflikni taʼminlash, sudlovni toʻgʻri tashkil 

etish orqali sud yurisdiksiyasini samarali amalga oshirish muhim vazifalardan biriga aylandi. 

mailto:sobiralishaev25@gmail.com
https://doi.org/10.47390/SPR1342V5SI7Y2025N24

Shu munosabat bilan jinoyat ishlari boʻyicha sudlovga tegishlilikni aniq belgilash 

masalasi huquqiy va amaliy nuqtai nazardan alohida ahamiyat kasb etadi. Mazkur maqolada 

mazkur kategoriyaning mazmuni, uning huquqiy asoslari, xorijiy tajriba, hamda uning 

Oʻzbekiston qonunchiligidagi ifodasi tahlil qilinadi. 

Sudlovga tegishlilik — jinoyat protsessual huquqining muhim va mustaqil instituti 

boʻlib, u jinoyat ishi boʻyicha birinchi navbatda uni qaysi sud yurisdiksiyasida koʻrib chiqish 

lozimligini belgilovchi meʼyoriy-huquqiy asoslarni ifodalaydi. Sudlovga tegishlilik — faqat ishni 

protsessual jihatdan yuritish masalasi boʻlib qolmay[1; 1-5-b.], balki sud adolatining real 

amalga oshishida hal qiluvchi omillardan biri hisoblanadi. Bu institut orqali sud hokimiyati 

vakolatlari, uning doirasi va hududiy yurisdiksiyasi aniqlanadi, ishlarni sudlar oʻrtasida 

obyektiv va qonuniy taqsimlash taʼminlanadi. 

Sudlovga tegishlilikning mohiyati sud hokimiyatining mustaqilligi, sud qarori 

chiqarishda xolislik, jinoyat protsessining tezkorligi va aniqligi kabi konstitutsiyaviy va 

protsessual prinsiplar bilan uzviy bogʻliq. Sudga ishni tasodifan emas, balki qonun bilan 

belgilangan aniq mezonlar asosida yuborish orqali fuqarolarning sud himoyasiga boʻlgan 

ishonchi mustahkamlanadi, huquqbuzarliklar uchun javobgarlikni amalga oshirishda yagona 

standart shakllanadi. 

Amaliy nuqtai nazardan, sudlovga tegishlilik masalasini notoʻgʻri hal etish[2; 1-3-b.] 

ishni qayta yuborish, ish muddatining ortishi va sud qarorining bekor qilinishi kabi jiddiy 

protsessual oqibatlarga olib kelishi mumkin. Shu sababli mazkur institutning huquqiy tavsifi, 

uni tarkibiy tamoyillar asosida aniq belgilash sud-huquq tizimini isloh qilishning asosiy 

yoʻnalishlaridan biri boʻlishi kerak. 

Sudlovga tegishlilikni quyidagi asosiy tamoyillar asosida tasniflash mumkin: 

- Predmetlilik — ishning tabiati, ogʻirligi va jinoyat turiga koʻra qaysi darajadagi sud 

vakolatiga tegishli ekanligini belgilaydi. Masalan, yengil jinoyatlar — tuman sudlari, ogʻir va oʻta 

ogʻir jinoyatlar — viloyat yoki Oliy sud yurisdiksiyasiga berilishi mumkin. 

- Hududiylik  — jinoyat sodir etilgan joy, gumonlanuvchining yashash joyi yoki jinoyat 

oqibatlari yuzaga kelgan hudud asosida aniqlanadi. 

- Subyektga nisbatan tegishlilik — mansabdor shaxslar, sudyalar, deputatlar yoki 

boshqa maxsus maqomga ega shaxslar boʻyicha jinoyat ishlari faqat tegishli yurisdiksiyada 

koʻrib chiqilishi mumkin. Bu kafolat ularning faoliyati ustidan nazorat shaffofligini taʼminlaydi. 

- Alternativlik — jinoyat bir necha hududda sodir etilgan, yoki jinoyatchi bir nechta sud 

yurisdiksiyasiga taalluqli boʻlgan hollarda, sudlovni belgilashda tanlash imkoniyatini nazarda 

tutadi. Bunda asosan prokuratura yoki sud qaror qabul qiladi. 

- Istisnolik — muayyan turdagi jinoyatlar, masalan, terrorizm, davlatga qarshi 

jinoyatlar kabi ishlarni maxsus tashkil etilgan sudlar (masalan, harbiy sudlar yoki oliy 

instansiyalar) tomonidan koʻrib chiqilishi talab etiladi. 

Sudlovga tegishlilik masalasi jinoyat protsessida faqat texnik masala sifatida emas, balki 

huquqiy kafolat sifatida qaralishi lozim. Shu boisdan ham uning aniq qonuniy taʼrifi, 

umumeʼtirof etilgan prinsiplar asosida kodeks darajasida mustahkamlanishi — sud adolatini 

amalga oshirishning huquqiy bazasini yanada mustahkamlaydi. 

Jinoyat ishlari boʻyicha sudlovga tegishlilik tushunchasini protsessual qonunchilikda 

rasmiy taʼrif sifatida mustahkamlash zarurati zamonaviy sud-huquq amaliyotida dolzarb 

masala sifatida namoyon boʻlmoqda. Bu talab, avvalo, huquqiy aniqlik, ish yuritish 

samaradorligi va sudlovning adolatli amalga oshishini taʼminlashga qaratilgan. Sud adolatini 

amalga oshirishda sudning yurisdiksiyasiga doir masalalar avvalboshdan noaniq belgilangan 

boʻlsa, bu sud faoliyatida turli muammolar, xususan, ishni qaysi sudda koʻrish kerakligi 

yuzasidan bahslar, bir xil ishlarni turlicha yuritish amaliyoti va manipulyatsiya ehtimollariga 

sabab boʻladi. 

Sudlovga tegishlilikni rasmiy taʼriflashning asosiy maqsadlari quyidagilardan iborat: 

Sud ish yuklamasini oqilona taqsimlash: Sudlovga tegishlilik aniq belgilanmagan 

sharoitda ayrim sudlar ish bilan ortiqcha band etiladi, boshqalarida esa salbiy yuklamalar kam 

boʻlishi mumkin. Bu sud tizimidagi ish samaradorligiga salbiy taʼsir koʻrsatadi. Aniq 

yurisdiksiya belgilash esa ishlar toʻgʻri taqsimlanishiga xizmat qiladi. 

Protsessual manipulyatsiyalar va subyektiv talqinlarning oldini olish: Amalda ayrim 

holatlarda ishni qaysi sudda koʻrish kerakligi huquqni muhofaza qiluvchi organ yoki taraflar 

tomonidan erkin talqin qilinadi. Bu esa ishni koʻrib chiqishda xolislik va neytrallik tamoyillariga 

putur yetkazishi mumkin. Aniq taʼrif shunday holatlarning oldini oladi. 

Sud jarayonining shaffofligi va barqaror huquqiy amaliyotni shakllantirish: Sud ishini 

qaysi instansiyada koʻrish haqida huquqiy asos aniq boʻlsa, taraflar uchun kutilmagan 

oʻzgarishlar va beasos yurisdiksiya almashish holatlari boʻlmaydi. Bu sudga boʻlgan ishonchni 

mustahkamlaydi. 

Qonun ustuvorligini taʼminlash: Yurisdiksiyani aniq tartibga solmaslik – sud-huquq 

amaliyotida protsessual nomuvofiqliklarga, hatto ish natijasining bekor qilinishiga sabab 

boʻlishi mumkin. Shuning uchun sudlovga tegishlilikka oid taʼrifning qonun darajasida 

belgilanishi – huquqiy barqarorlikni taʼminlashda muhim omildir. 

Shu munosabat bilan, sudlovga tegishlilikni quyidagicha rasmiy taʼrif sifatida 

qonunchilikka kiritish taklif etiladi: “Sudlovga tegishlilik — meʼyoriy-huquqiy hujjatlarda 

belgilangan jinoyat ishining belgilari majmuasi boʻlib, bu belgilar orqali jinoyat ishini birinchi 

instansiyada koʻrib chiqishga vakolatli boʻlgan muayyan sudning yurisdiksiyasi aniqlanadi.” 

Sudlovga tegishlilikni huquqiy institut sifatida toʻliq va aniq tarzda tartibga solish 

koʻpgina huquqiy davlatlarda sud-huquq tizimining barqaror va shaffof faoliyatini taʼminlashda 

asosiy mexanizmlardan biri hisoblanadi. Jahonning rivojlangan mamlakatlari — AQSh, 

Germaniya, Fransiya, Yaponiya va Rossiya tajribasi shuni koʻrsatadiki, sudlovga tegishlilik 

masalasi nafaqat protsessual tartib, balki sud adolatini taʼminlovchi kafolat sifatida ham 

nazarda tutiladi. 

Germaniya Federativ Respublikasida jinoyat ishlari yuzasidan sudlovga tegishlilik 

masalalari[3; 240-b.] Jinoyat-protsessual kodeks (Strafprozessordnung – StPO) orqali qatʼiy 

tartibga solingan. Xususan: 

- §15–16 StPOda hududiy tegishlilik mezonlari belgilanib, ish qaysi sud okrugida 

koʻrib chiqilishi aniq koʻrsatilgan. 

- §24 va §74–120 oraligʻida esa predmetli yurisdiksiya asoslari bayon etiladi: 

- Amtsgericht — yengil va oʻrtacha ogʻirlikdagi jinoyatlar uchun; 

- Landgericht — ogʻir jinoyatlar uchun; 

- Oberlandesgericht va Bundesgerichtshof — yurisdiksiyasi federal miqyosidagi, oʻta 

ogʻir, yoki xalqaro ahamiyatga ega boʻlgan jinoyat ishlarini koʻrishga qaratilgan. 

Mazkur tizim jinoyat ishining ogʻirlik darajasiga, subyektning maqomiga va jinoyat sodir 

etilgan hududga qarab, sudlovning aniq taqsimlanishini taʼminlaydi. 

Fransiya Respublikasida jinoyat ishlarining sud yurisdiksiyasi Jinoyat-protsessual 

kodeks (Code de procédure pénale) bilan belgilanadi. Sud tizimida: 

- Tribunal correctionnel — oʻrtacha ogʻir jinoyatlarni; 

- Cour dʼassises — ogʻir jinoyatlarni; 

- Tribunal de police — yengil huquqbuzarliklarni koʻrib chiqadi. 

Prezident, parlament aʼzolari, sudyalar va boshqa mansabdor shaxslarga nisbatan 

alohida sudlov tartibi belgilangan. Bunda Haute Cour de justice yoki Konstitutsiyaviy kengash 

maxsus vakolatga ega. Sudlov yurisdiksiyasi jinoyatning ogʻirligi, shaxsning maqomi va jinoyat 

joyiga qarab tartibga solinadi. 

Amerika Qoʻshma Shtatlarida jinoyat ishlari yuzasidan sudlov masalalari [4; 46-49-b.] 

Federal Rules of Criminal Procedure va har bir shtatning alohida qonunchiligi orqali tartibga 

solinadi. Eʼtiborga molik jihatlar: 

- Venue prinsipi — ish jinoyat sodir etilgan okrugda koʻrib chiqilishi kerakligini 

belgilaydi (Federal Rules, Rule 18). 

- Federal va shtat sudlari oʻrtasidagi yurisdiksiya aniq ajratilgan: 

- Federal sudlar — federal qonunlarni buzish boʻyicha; 

- Shtat sudlari — shtat qonunlari buzilishi boʻyicha ish yuritadi. 

- Prezident, Senatorlar, Oliy sud sudyalari kabi shaxslar uchun maxsus sudlov tartibi 

(impichment, alohida palata koʻrib chiqishi) belgilangan. 

Rossiya Federatsiyasida sudlovga tegishlilik Jinoyat-protsessual kodeksning bir qator 

normalarida aniq tartibga solingan: 

- 31-modda — jinoyat ogʻirligiga koʻra sudlar vakolatini ajratadi; 

- 35-modda — hududiy tegishlilikni belgilaydi; 

- 447-modda — mansabdor shaxslar, deputatlar, sudyalar, prokurorlar, prezidentlar 

kabi subyektlar ishini maxsus sud yurisdiksiyasiga berishni nazarda tutadi. 

Bundan tashqari, Oliy sud raisi muayyan ishni yuqori instansiyada koʻrishga yuborish 

huquqiga ega. Bu sudlovni markazlashtirish va institutning mustaqilligini taʼminlashga xizmat 

qiladi. 

Yaponiyada jinoyat ishlari boʻyicha sud tizimi quyidagi tartibda faoliyat yuritadi: 

- Summary Court — yengil huquqbuzarliklar uchun; 

- District Court — umumiy jinoyatlar; 

- High Court — apellyatsiya instansiyasi; 

- Supreme Court — yuqori sudlov hokimiyati. 

Sudlovga tegishlilik Jinoyat-protsessual kodeks (Keiji soshoho) asosida tartibga solinadi. 

Ayrim kategoriyadagi shaxslar, xususan, davlat xizmatchilari, sudyalar yoki parlament aʼzolari 

ishi faqat sudyalar kollegiyasi tarkibida koʻrib chiqilishi shart hisoblanadi. 

Yuqoridagi davlatlar tajribasidan kelib chiqib aytish mumkinki, sudlovga tegishlilikning 

aniq tartibga solinishi — adolatli sudlov, huquqiy barqarorlik va fuqarolarning ishonchini 

mustahkamlashda muhim rol oʻynaydi. Bunday tizim sud hokimiyatining mustaqilligini 

kafolatlash, sudlar oʻrtasidagi yurisdiksiya toʻqnashuvlarini bartaraf etish, hamda protsessual 

adolatni taʼminlashga xizmat qiladi. 

Oʻzbekistonda ham ushbu davlatlar tajribasidan kelib chiqib [5; PQ-4818-son.], sudlovga 

tegishlilik masalasini yaqqol, huquqiy jihatdan asoslangan va normalashgan holda belgilovchi 

moddalarning joriy etilishi dolzarb ahamiyat kasb etadi. 

Soʻnggi yillarda Oʻzbekiston Respublikasida sud-huquq tizimini demokratiya, qonuniylik 

va inson huquqlarini kafolatlash tamoyillariga asoslangan holda tubdan isloh qilish jarayoni 

bosqichma-bosqich amalga oshirilmoqda. Bu jarayonda eng ustuvor yoʻnalishlardan biri 

sifatida sud yurisdiksiyasini aniq va huquqiy jihatdan asoslangan tarzda belgilash, sudlovga 

tegishlilik normalarini takomillashtirish, hamda jinoyat ishlari yuritilishida sudlarning 

vakolatlarini aniq taqsimlash masalalari koʻtarilmoqda. 

Ayniqsa, sud qarorlarining qonuniyligi, asosliligi va adolatliligini taʼminlash sud-huquq 

tizimining barqaror faoliyatida hal qiluvchi omillardan biri hisoblanadi. Bu borada sudlovga 

tegishlilik institutini normativ tarzda mustahkamlash: 

- ishlarni vakolatli sud tomonidan koʻrib chiqilishini kafolatlaydi; 

- sud qarorlari ustidan shikoyat qilish ehtimollarini kamaytiradi; 

- protsessual xatoliklar va yurisdiksiyaga oid bahslarning oldini oladi. 

Hozirgi vaqtda aybsizlik prezumpsiyasi, sud muhokamalarini oʻz vaqtida yakunlash, 

hamda sud ishini faqat u vakolatli boʻlgan sudda koʻrib chiqish shartlari nafaqat Konstitutsiya 

va qonunlarda, balki amaliy sud faoliyatida ham eʼtibor markazida turibdi. Bu holat sud 

hokimiyatining mustaqilligini mustahkamlashga, sud adolatiga nisbatan ishonchni oshirishga 

xizmat qilmoqda. 

Shu bilan birga, sudlovga tegishlilikni qonuniy belgilash nafaqat huquqiy aniqlikni 

taʼminlaydi, balki: 

- sud protsessining mustahkam tashkil etilishiga; 

- sudlovning tezkorligi va samaradorligiga; 

- odil sudlovga doir xalqaro standartlarning tatbiq etilishiga; 

- hamda shaxsning huquqiy kafolatlari kuchaytirilishiga yoʻnaltirilgan. 

Jinoyat ishlari boʻyicha ish qaysi sudda koʻrib chiqilishi kerakligini mutlaqo aniq va 

normalashgan asosda belgilash, bu sohada turli talqinlar va subyektiv yondashuvlar ehtimolini 

bartaraf etadi. Shuningdek, yurisdiksiyaning buzilishi oqibatida ishni qayta koʻrish, bekor qilish 

yoki apellyatsiya bosqichidagi ortiqcha ish yuklamalari ham kamayadi. 

Xulosa, umuman olganda, Oʻzbekistonda amalga oshirilayotgan sud-huquq 

islohotlarining bir muhim yoʻnalishi sifatida sudlovga tegishlilikni institutsional asosda 

takomillashtirish sud-huquq amaliyotida tizimli yondashuvlarni shakllantiradi. Bu esa huquqiy 

davlat qurishning muhim sharti sifatida jamiyat va fuqarolarning sud tizimiga boʻlgan 

ishonchini mustahkamlashga xizmat qiladi. 

Sudlovga tegishlilik — sud adolatining muhim kafolati boʻlib, uni jinoyat-protsessual 

qonunchilikda mustaqil va aniq huquqiy institut sifatida nazarda tutish zarur. Xorijiy 

tajribalardan kelib chiqib, ushbu tushunchani huquqiy jihatdan rasmiylashtirish fuqarolarning 

sud himoyasi huquqini taʼminlash, sud ishlarini adolatli va samarali tashkil etish, yurisdiksiyani 

noqonuniy oʻzgartirish ehtimollarini cheklashga xizmat qiladi. 

Shu sababli, Oʻzbekiston Respublikasi Jinoyat-protsessual kodeksida sudlovga 

tegishlilikka oid alohida moddani kiritish, uning mazmunini aniq belgilash va amaliyotda uning 

barqaror tatbiq etilishini taʼminlash dolzarb masaladir. 

